
Бұл дәрісіміз американдық ғалым Джеффри Стерннің «Практикадағы теория: Король Лир: 
Патшалықты көшіру» атты мақаласын талқылауға арналады. Дәрісімізді бастамас бұрын, 
қалыптасқан дәстүр бойынша, мақала авторы жайлы мәлімет бере кетейік: Джеффри Стерн 
Чикаго университетінің психиатрия бөлімінің оқытушысы және Чикаголық психоанализ 
институтының психоаналитигі болып қызмет атқарады. Ол Шекспир және кино тақырыбында 
дәріс оқиды.

Психоаналитикалық сын – англо-америка әдебиеттануында қолданылатын заманауи тео-
рияның бірі. Бұл теория жеке тұлғаны ұйымдастыру теориясы ретінде қарастырылады және 
жеке тұлғаның динамикасын зерттейді.

Әдебиет әдістерінің арасында психоанализ ең қарама-қайшылыққа толы және көптеген 
оқырмандар үшін мәні төмен болды. Бұған қарамастан қазіргі таңда бұл әдіс қызғылықты 
және интерпретационалды анализдің пайдалы әдісі саналады. Әдебиеттанудағы психоанализ 
әдеби текстінің жасырын мағынасын анықтау механизмдерінің біріне айналды. Бұған қоса бұл 
әдіс жазушының жеке тұлғасын зерттеуге де көмектеседі.

Егер біз психология тарихына қарасақ, психоанализдің медицина саласында басталға-
нын көреміз. Одан кейін ол зерттеудің басқа да салаларына тарап, соңында әдебиеттануда 
әдебиетке деген түрлі әдістердің біріне айналды. Психоанализ идеялары бейсаналық адамның 
іс-әрекетіне әсер етеді деген концепцияның айналасында жүреді.

Психоанализ қозғалысы Зигмунд Фрейдтің теориясы мен практикасынан басталады. Ол 
алғашқылардың бірі болып психоанализді жасап шығарды және оны невроз терапиясының 
әдісі ретінде қолданды. Дегенмен көп өтпей-ақ бұл әдісті Фрейдтің ізін жалғаушы әрі шәкірті 
К. Г. Юнг мифологияны, дінді, әдебиетті және өзге де өнерді зерттеу мақсатында кеңейтті. 
Ары қарай бұл әдісті басқа да белгілі ғалымдар, оның ішінде Альфред Адлер және Отто Ранк 
дамытты.

Альфред Адлер – адамды әлеуметтік жаратылыс деп қарастырып, кейінірек психоанализді 
толықтырды. Адлердің ойынша, «бізді әлеуметтік қажеттіліктер жетелейді, біз саналымыз және 
өзімізді әрі қоршаған ортаны жақсарта алуға қабілеттіміз». Осылайша біз психоанализ бен 
әдебиет арасында өзара бағытталған қозғалыс бар екенін түсіне бастаймыз.

Психоанализдің мақсаты – әдеби туындылардағы кейіпкерлердің саналы және бейса-
налықтың өзара қарым-қатынасынан туындаған мінез-құлқын, іс-әрекетін зерттеу. Әдебиетті 
түсіндіру барысында психоанализ психоаналитикалық концепцияның қайнар көзі ретінде 
қолданылады. Психологиялық сын әдебиет туындысын ең алдымен ойдан құралған көрініс, 
автордың жеке тұлғасының санасы мен құрылымы ретінде қарайды.

Психоанализ 

Психоанализ кейіпкерлердің жасырылған немесе бүркелген қалауы мен ынтызарлықта-
рына назар аударады. Еске салайық, Фрейд өзінің алғашқы жаңалықтарының негізінде 
сананың құрылымы үш қабаттан тұрады деп болжам жасаған: Саналы/Сананың төменгі 
қабаты/Бейсаналық. Бұл идеялар алғаш рет «Түс жору» еңбегінде (1900) жарық көрді. Бұл 
теорияның дәлелді негізі өзінің түс көрудің зерттеуінен шықты деп болжады. Бұл – біздің 
барлық жағымды және жағымсыз естеліктеріміз жинақталған, синтезделген және ұйымдасқан 
ақыл (Дас, Ritamain, 13–18 беттер).

Әдебиет және психоанализдің арақатынасы

Психоанализ – бұл тек медицина немесе психологияның саласы ғана емес, ол филосо-
фияны, мәдениетті, дінді және ең алдымен әдебиетті түсінуге көмектеседі.

Өзінің психоанализ теориясын дамыта отырып, Зигмунд Фрейд оны жиі-жиі өнермен тұ-
тастай және әдебиетпен ішінара байланыстырды. Фрейд Софоклдың «Эдип патша» трагедия-
сына, Шекспирдің «Гамлет», «Макбет» драмаларына, Достоевскийдің «Ағайынды Карама-

зовтар» романы және басқалардың туындыларына психоаналитикалық талдау жасады. Ол 
шығармашылықты түсіну үшін қиялдарды, ойындарды, армандарды және өнер туындыларын 
салыстырды. «Шығармашыл жазушылар мен армандарда» Фрейд алғаш рет өзінің әдебиет 
туындысының құрылымы туралы теориясын ұсынды және әдебиет табиғатына психоана-
литикалық зерттеу жасады. Фрейд үшін әдеби жұмыс арман сияқты болды. Арман сияқты 
әдеби еңбек те өзінің қиялында жүзеге аспаған тілектерді орындайды және тиісінше, қанағат-
тандырылмаған нақты жағдай арқылы жақсара түседі.

Психоаналитикалық әдеби сын мынадай бір немесе бірнеше нысанға бағытталуы мүмкін:

I. Автор: Теория авторға және оның өмірі мен әдеби жұмысына талдау жасау үшін қол-
данылады.

II. Кейіпкерлер: Бұл теория бір немесе бірнеше кейіпкерге талдау жасау үшін қолданылады, 
психологиялық теория іс-әрекет пен ынтаны түсіндіретін құралға айналады.

III. Аудитория: Теория еңбекті оқығандардың сол еңбекке қарым-қатынасын түсіндіру үшін 
қолданылады.

Текст: Теория еңбектегі тіл мен символизмнің рөліне талдау жасау үшін қолданылады.
Авторлар олардың туындыларындағы кейіпкерлерде көрініс тапқан, солардың сана-       

сында бой көрсеткен психоаналитикалық концепциялардың әсерінде болады. Зигмунд Фрейд 
ұсынған психоаналитикалық концепциялар авторлардың психоанализіне әсер етті:

I. Бейсаналықтың приматы.
II. Психика айсбергінің теориясы.
III. Түстер – біздің санамыздың көрінісі.
V. Невроз бен шығармашылық арасындағы байланыс.

Британияның королі Лир қартайған шағында өзінің патшалығын үш қызына бөліп беріп, 
өмірінің соңын тыныш қарсы алмақ болады. Жақындарын жинаған ол патшалықты бөлудің 
алдында қыздарынан өзіне деген махаббаттарын көрсетулерін талап етеді. Өзіне арналған 
мақтауды өзінің ұлылығының нақты бағасы ретінде қабылдаған Лир, «өзі өздігінен ұлы» 
екеніне сеніп, махаббат одаларын тыңдайды.

Үлкен қызы Гонерилья былай дейді: «Менің махаббатымды сөзбен жеткізу мүмкін емес. 
Сіз маған ауадан да маңызды, күн сәулесінен де асылсыз, әлемнің барлық байлығы мен 
қазынасынан да артықсыз, денсаулық, өмір, сұлулық пен ар-ұяттан да қымбатсыз, мен сізді 
балалар осы уақытқа дейін әкелерінен жақсы көргеннен де артық сүйемін.

Патшаның ортаншы қызы Регана да әкесіне деген махаббатын айтып, ант-су ішеді. Кезек 
патшаның ең сүйікті кенже қызы Корделияға келгенде ол былай дейді: «Өкінішке қарай, мен 
сезімімді атап айта алмаймын. Мен сізді әке алдындағы парызымнан артық та, кем де жақсы 
көрмеймін.

Лир: Корделия, есіңді жи және кейін өкінбес үшін жауабыңды түзе.
Корделия: Сіз маған өмір сыйладыңыз, құрметті тақсыр, өсірдіңіз, сүйдіңіз. Соған алғыс 

ретінде мен де солай жауап беремін: сізді жақсы көремін, құрметтеймін және тыңдаймын. Ал 
әпкелерім тек сізді ғана жақсы көрсе, онда күйеулері не үшін қажет болады? Егер мен тұрмысқа 
шықсам, махаббатым, нәзіктігім мен қамқорлығымның бір бөлігін күйеуіме арнаймын. Мен 
әпкелерім сияқты әкемді жақсы көріп отырып тұрмысқа шықпаймын.

Екі үлкен қызының жағымпаз сөздерін тыңдап отырған Лир кенже қызының ұстамды 
жауабына ашуланып, оны мұрагерліктен құр қалдырады. Граф Кенттің мемлекетті бөлмеу және 
патша тәжін сақтау туралы ескертуін Лир күтпеген әдепсіздік, тіпті, сатқындық деп қабылдайды. 
Өзіне деген махаббат сөздерін тыңдағысы келген дөрекі тілегіне қос бірдей жақын адамы: 
қызы Корделия мен граф Кенттің қарсы келіп отырғаны патшаны алаңдатпайды. Ол екеуін 
жазалайды: Корделияны мұрагерліктен шеттетіп, Кентті өзінен аластатады.

Тағдыр патшаға жаңа соққы жасайды: ол жақында ғана өзіне махаббат сөздерін арнаған 
үлкен қыздарының (Гонерилья мен Регана) опасыздықтарына тап болады. Үлкен қызы әкесін 
үйден кетуге мәжбүрлесе, ортаншы қызы оны өз үйіне кіргізбей қояды. Патша тәжі мен ел 
билігіне қол жеткізген екі қызы оны кәрі және қыңыр деп атайды. Осылайша туған қыздарының 

қаталдығына көз жеткізген Лир басы ауған жаққа кете барғанда екі қызы сарайдың қақпасын 
жауып алуды бұйырады. Осылайша Лир өзегінен тебілген әкенің күйін кешеді.

Осы арада мынадай сұрақ туындайды: Неліктен Корделияның жауабы Лирдің ашуын 
туғызды? Бұған зерттеушілердің жауабы көп. Ең кең тарағандарын атасақ:

1. Бұл – әке мен балалардың проблемасы.
2. «Лир – кәрі, тәкаппар есуас, ол адамгершілік қасиеттерден жұрдай және ақылға сай 

әрекеттен мақұрым қалған» (Бриди).
3. Патшалықты бөлу «Лирдің тасқындап келе жатқан ессіздігінің алғашқы акті» (Доктор 

Бакнил).

Джеффри Стерн «Король Лир: Патшалықты көшіру» мақаласында бұл сұраққа өз жауабын 
береді. Зерттеуші психоаналитикалық сынның өкілі ретінде көркем туынды авторының саналы 
түрде қандай да бір бейсаналы құрылымға көрінетін қалып беруге тырысқанына мән береді. 
Оның еңбегі бейсаналықты қалпына келтіруге арналған. Психоанализ сыртқы нақты жағдайды 
емес, бейсаналықтың әсерінде тұрған, кейде объективті нақты жағдаймен қарама-қарсы 
тұрған қобалжуды зерттейді.

Стерннің психоаналитикалық дешифровкасы көшіру теориясына сүйенеді. Джеффри 
Стерннің гипотезасына назар аудармай тұрып бұл терминнің мағынасын біліп алайық.

Психоанализдегі «көшіру» түсінігі туралы тоқталайық. Психологиялық сөздік мынадай 
түсінік береді:

Психоанализдегі көшіру түсінігі жеке тұлғамен қарым-қатынастың ерекше түріне жата-
ды. Бұл – науқастың бұған дейін бастан кешірген эмоцияларын оған қатысты емес адамға 
бейсаналы түрде өткізуі. Көшіру сезімдер ретінде де, ынтызарлық, қорқыныш, қиял, қарым-
қатынас түрінде де өтуі мүмкін.

Көшіру реакциясының алғашқы көзі болып табылатын тұлғалар – бұлар өткен кезеңдегі 
әйгілі және маңызды адамдар. Көшіру науқастар адамдарға да, сау адамдарға да тән болады.

Көшіру құбылысынң маңызды ерекшелігі сол – науқас ерте балалық шағында басынан 
өткен қарым-қатынас немесе сезінген эмоцияларды ересек өмірінде бейсаналы түрде қайта 
жүзеге асырады. Бұлар  өткен шақтағы бір нәрсенің көшірмесі, қазіргі таңда ақылға қонымсыз.

Күнделікті өмірде бұл құбылыс былай көрініс табады – ата-анасы тым артық қамқорлық 
жасаған балалар ересек өмірінде бейсаналы түрде өзінің жеке қасиеттерімен ата-анасының 
орнын алмастыра алатын адамды іздейді.

Сонымен, мақалаға келсек. Лирдің тағдыры әртүрлі әдістермен оқылды. Джеффри Стерннің 
мақаласында ол «Махаббат тесті» деп атаған концепция дамиды және автор оған баратын 
жолды психоанализ призмасы арқылы таңдады.

Джеффри Стерн пьесаның басы туралы жазады: «Лирдің жоспары үш қызының болашақтағы 
жанжалының алдын алу үшін бірнеше мұрагерлік құжат жариялау, яғни патшалықты үш қызына 
тең бөліп, өзі биліктен бас тартуында болатын. Шекспиртанушы Кольридж бұл жоспарды 
ақымақтық, тіпті, ақылға қонымсыз деп санады.  Дегенмен Гарри Яффо бұл жоспардың нақты 
саясаттың күрделілігі қолынан келетін көсемнің стратегиясы екенін анық көрсетіп берді.

Сүйікті Корделияны Гонерилья мен Регананың арасына, патшалықтың ортасына орналас-
тыру арқылы Лир өзінің ересек, қауіпті қыздарының бір-біріне шабуыл жасауының немесе 
өзара бірігіп, Корделия мен оның күйеуіне қарсы шығу мүмкіндігін азайтады.

Бірақ бұл жоспарға тек қоғамдық және саяси ғана емес, жеке және психологиялық сипат та 
тән. Мемлекет пен жер бөлінуде, сонымен қатар, «Мен» бөлшектеніп, оның жүрегі – Корделия 
жоғалуда. Уақыт Лирді әлсіз қызын тастап, адам жасының проблемаларына қарсы келуге 
мәжбүрлейді. Ол сәбиін (Корделия) жоғалтуды өмірін жоғалтумен байланыстырады.

«Қызы тұрмысқа шыққан соң ол «өлімге жақындай түсті», – деп жазады Стерн. Лир 
оны жібергісі келмейді. Ол – Лирдің «қуанышы». Патшалықты бөлу және бас тарту қызынан 
айрылуды сәл де болса тежей тұруға көмектесетін әдіс.

Джеффри Стерннің түсіндіруінде Лир патша тек тиран билеушіні емес, көңілі қалған, әлсіз, 
бақытсыз сәбидің бейнесінде суреттелген.

Лир үшін Корделияның «Мен сізді әке алдындағы парызымнан артық та, кем де жақсы 
көрмеймін» деген сөздері ауыр тиеді. Кенже қызы өзінің махаббатын әкесі мен күйеуі арасында 

бөлуі тиіс екенін ашып айтады. Корделия өзінің басқамен одағын әкесі мойындағанын талап 
етеді.

Лир Корделияны бере алмайды және оның махаббатын толығымен талап етеді. Лир қы-
зының күйеуіне деген махаббатын мойындамайды және патшалығын Гонерилья мен Реганаға 
бөлу арқылы қызының құқығынан айырады. Себебі олар әкелерін қалай жақсы көретіндерін 
сөзбен жеткізді ғой.

Лирдің бұл шешімін Стерн теріс аударылған Эдип комплексі деп атайды. Стерннің ойынша, 
Лир өзінің қыздарын оның анасы етуді қалайды, қан араластыру объектісінің құрбандары 
қоғамдық тәртіпке араласудың шарты ретінде талап етеді. Осылайша ол тыйым салынғанға 
рұқсат беру құбылысын туғызады, осы тілегіне бола екі үлкен қызының махаббат туралы бос 
антын қабылдай отырып,  ол өзіне масқаралықты, сұмдық аштықты шақырады.

Өзінің махаббаты әкесі мен күйеуінің арасында бөлінуді талап ете отырып, Корделия өзінің 
басқамен одағының әділ екенін әкесінің мойындағанын қалайды, әкесінің өзінің барлық 
махаббатын толығымен талап етпегенін қалайды. Ал Лир бұл шындықты мойындамайды. Ол 
шындықты теріске шығарады және осылайша Корделияны мұрагерлікке деген құқығынан 
айырады, оны өз арманын қолдаған Гонерилья мен Реганаға бөліп береді. Олар әкесі күткен, 
әкесі естігісі келген сөздерді жақсылап айтып берді.

«Трагикалық Лир патшаны дәл осы табиғи бұлтартпастық алдындағы қорқыныш жаулап 
алды. Ол өз қызының тұрмысқа шығып, күйеуін жақсы көру туралы тілегін сұмдық ретінде 
қабылдайды.

Сарайдың сайқымазақ оны өзінің үлкен қыздарын өз аналары ретінде жасау әрекеті үшін 
кінәлайды, қыздары оған қарсы келіп, қажетсінген аналық реакцияны жасырады. Ол аналық 
қамқорлық көрсетпегені үшін Гонерильяны қарғайды, ұрпақсыз қал деп қарғайды, табиғатты 
оның жатырын тып-типыл етіп, «сәби көтерер мүшелерін кептіріп» жіберуге шақырады.

Өзіне қамқорлық көрсетіп, түзеледі деген ниетпен Реганаға қашып келген Лир оның 
Гонерильямен толық байланыста екенін біледі. Қыздарының тарапынан қамқорлықтан бар 
үмітін үзген ол дауылға жүгіріп кетеді. Оның ашуы сондай, ол жердің өзінің өсіп тұрған өскіндерін 
жойып жібере алатын еді», – деп жазады автор.

Стерн осылайша Шекспирдің пьесасында патшалықты тапсыру көрінісі ғана емес, 
психоаналитикалық мағынадағы көшіру жатқанын көрсетеді: яғни Лирдің бойында жетілмеген 
күшті сезімдер мен тапсырмалардың оянуы екенін аңғарамыз. Автор Лирдің патшалықты 
тапсыруын бұған дейінгі келіспеушіліктің салдарынан туындаған психоаналитикалық көшіру 
мағынасында көреді.

Психоаналитик Когут Лир сияқты адамдардың басқалардың мақтауын аса қажетсінетінін 
түсіндіріп берді. Сондықтан Лир патша өз айналасына өзін жақсы көретін еркектерді – Кент 
және адалдығы ұшар-шыңына жеткен сарайдың сайқымазағы сияқты жора-жолдастарын 
жинап алады. Патшаға балалары емес, дәл осындай адамдар шексіз адал. Осылайша Лирдің 
Корделияны қайғылы жағдайда жоғалтуын баяндайтын пьеса  – бұл Лирдің әйелін, қыздарының 
анасын жоғалтуы туралы тарих. Бұл өзінің балалық шағындағы анасынан айрылу оқиғасын 
айта алмауының ізі де болуы мүмкін.

Әйелінен айрылуға қарағанда, Корделиядан айрылуы Лир үшін мінез-құлқынан көрініс 
тапқан нарциссизмнің дағдарысын білдіреді. Лир Корделия бейнесіндегі жаңа өз-өзінің 
объектісінен айрылады, өзінің нәзік нарциссистік теңдігі үшін қажет объектіден айрылады.

Әйелінің махаббаты күйеуі мен балаларына тең бөлінген. Анасыз өскен Корделия Лирге 
толық тәуелді болып өсті. Осылайша ол «біздің мақтанышымыз» деп атаған баласы жанында 
болған кездей бақытты бола алмас еді. Корделияның тұрмысқа шығып, өзінен алыстайтынынан 
туындайтын алаңдаушылық пен қорқынышты елестету қиын емес.

Корделиядан қол үзу патша үшін орны толмас айналы (аналық) объектіден айрылумен тең. 
Бұл Лир үшін өзін-өзі жоғалтумен бірдей  және оның ақыл-есін жоғалту деген сөз – соңында өзі 
тап болатын құйын іспетті.  Патша  бір жағынан, қызы Корделия анасын алмастырған тиран 
билеушіні, екінші жағынан көңілі қалған, әлсіз, бақытсыз сәби ретінде суреттеледі.

«Жоспар (патшалықты бөлу) – тек қоғамдық және саяси ғана емес, жеке және психология-
лық құбылыс, әңгіме тек мемлекет пен оның жерін бөлуде ғана емес, сонымен қатар, «Меннің» 
бөлшектеніп, оның жүрегі – Корделиядан айрылуында. «Ол патшалық үшін өзінің махаббатын 
төледі», – деп жазады Джеффри Стерн өзінің мақаласында.


